
40

Tancredi inteiso questo o te ro cianta

Con uña cappelladda da Spagnollo:

Presto ra brilla dro cavallo aguanta,

E o va a çercâ Rinaldo a rompicollo.

Rinaldo è là in tra tenda, ch'o se vanta

D'aveì levaoù da mêzo un armarollo.

Lì ro trœuva, e o ghe conta fiña un fî

Quello che con Gofredo o l'ha avûo a dî.



41

E o ghe dixe de ciù: Benchè de drento

Dro cœu, nesciun ghe vè, perchè gh'è scuro,

E per indevinâ ro pensamento

Chi s'ha in testa, o me pá un negozio duro;

Non ostante a caváne l'argumento

Cos'agge in cœu Gofredo me figuro:

O vœu caççate apprœuo ro barexello

E dra prexon ficcâte in tro lavello.

Rinaldo sente tutto, e o se ne rîe,

Ma sta cosa ghe fa un pittin de raggia,

E o ghe dixe, poi dæto in frenexie:

A un paro mæ prexon? A ra canaggia,

E no a un Figgio de Ræ, comme son mie.

Perchè a ra fæta fin, se o me scandaggia

Da capp'a pê, o virà che se me accorda

A ro fianco uña spâ, non uña corda.

Ma se a ra mæ persoña sto regallo

Gofredo ancœu vœu fâ, e imprexonâme,

Comme se foisse figgio d'un camallo;

Se o pretende co i bindoli mescciâme,

Ch'o mande, o vêgne lê, l'aspêto in ballo;

Ra spâ l'è quella, chi ha da giudicâme:

Vêgne l'inferno, diavo, e arçidiavo,

Viremmo a ra fin fæta chi è ciù bravo.

Dîto questo de spâ, e de pettabotta

O s'arma sto Signor comme un Serron:

De ferro o se fa in testa uña calotta,

Che in bon Zeneize dimmo morrion:

E in vedde quella faccia galeotta

Con a ri fianchi un longo ponziggion,

O pareiva quell'ommo a ste monture,

Chi va vestîo per Zena d'arme dure.

Tancredi chi ro vè fœura de cascia,

O mira quanto o pœu d'attaxentáro:

Sò che ti n'è, o ghe dixe, un giascia giascia,

Che sorve terra ti no gh'æ ro paro,

Che ti ê capaçe fin co uña ganascia

D'aze desfà l'inferno, e anichilâro

Ma questa votta, per amô de Dio,

No me dà in ciampanælle, poffardio.

Che pensi tu de fâ? dunque re moen

Dro to sangue da Eroi sciortîo, bruttáte?

Dunque ti intendi andâ con ri Crestien,

Che son parte de Cristo, a sbudellâte?

Fa conto, che a te rêsce, e a vagghe ben:

Ma æla groria, ælo onô, che ti œu acquistáte?

Battite p'ro Segnô, ra groria è questa,

Tutta ro resto o l'è botta de testa.

